Nafarroako Parlamentuko Mahaiak, 2013ko ekainaren 17an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa, Aralar-Nafarroa Bai eta Izquierda-Ezkerra parlamentu-taldeek eta atxiki gabeko foru parlamentari Manu Ayerdi Olaizola eta Patxi Leuza García jaunek aurkezturiko mozioa, zeinaren bidez Nafarroako Gobernua premiatzen baita plan estrategiko bat presta dezan Euskarabidearentzat.

2. Nafarroako Parlamentuko Aldizkari Ofizialean argitara dadin agintzea.

3. Mozioa Hezkuntza Batzordean izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko ekainaren 17an

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduko 197. artikuluan eta hurrengoetan xedatuaren babesean, ondoko mozioa aurkeztu dute, Hezkuntza Batzordean eztabaidatu eta bozkatzeko.

2013ko ekainaren 12an izan genuen Hezkuntza Batzordean Zubiarte Euskaltegiko zuzendaritzaren, Euskarabideko langileen, Irakasleen Batzordearen eta Administrazio-erroko Langileen Batzordearen ordezkaritza bat, Zubiarte euskaltegiaren egoerari buruzko balorazio bat egiteko.

Agerraldi horretan salatu zuten plantillaren murrizketa etengabea, nahiz eta Zubiarte Euskaltegiko matrikula etengabe hazi den zentro hori sortu zenetik. Oraingoan badirudi Euskarabideko lau teknikari joanen direla murrizketa hori konpentsatzera. Departamentuak teknikari horien irakaslan falta argudiatzen du birmoldaketa hori gauzatzeko. Euskarabideko euskaltegian irakaslana gutxitzeak ez dirudi erantzuten dionik ikasle kopuruaren murrizte-prozesu natural bati, baizik eta, batzordean eman ziren argudioen arabera, Nafarroako Gobernuak gauzatutako hizkuntza politikari: ez dago euskara ikasteko plangintzarik Administrazioko langileentzat, prestakuntza hori jaso nahi duten langileei oztopo ugari jartzen dizkiete baimenak eta konpentsazioak lortzeko, eta Institutuak hasieratik abian jarritako barne politikak erdira jaitsi du prestakuntzan jarduten duten irakasleen kopurua.

Baieztatu zizkiguten, nolabait, Hizkuntza Gutxituei buruzko Europako Gutunean ezarritako konpromisoen jarraipenari buruzko azken txostenean ere eginiko ohartarazpenak, bai eta Hizkuntza Eskubideen Behatokiak eginikoak ere:

• Euskara administrazio publikoetan erabiltzeari buruzko hizkuntza eskubide orokorrak ez dira errespetatzen.

• Ez dago enplegatu publikoentzako prestakuntza planik, herritarrei zerbitzuak euskaraz ere eskaintzera bideraturik.

• Ez dago plan orokorrik, euskarari dagokionez, herritarren hizkuntza eskubideei behar bezala erantzuten dienik.

Kontuan hartuta batzorde hartan esandako guztiak eta gure proposamenak egite aldera, parlamentu-talde sinatzaileek ondoko erabaki proposamena aurkeztu dugu:

1. Nafarroako Parlamentuak Nafarroako Gobernua premiatzen du plan estrategiko bat presta dezan Euskarabidearentzat. Plan horretan helburuak, prozedurak eta epe zehatzak ezarri beharko dira, besteak beste, Nafarroako Administrazioa euskaraz gaitzeko plan bat garatze aldera.

2. Nafarroako Parlamentuak Nafarroako Gobernua premiatzen du plan bat presta dezan Nafarroako administrazio publikoetako langileak zerbitzuak euskaraz eskaintzeko gaitzeko eta, hala, herritarrek duten eskubidea, Administrazioak euskaraz artatzekoa, ziurtatzeko.

3. Nafarroako Parlamentuak Nafarroako Gobernua premiatzen du euskalduntze programa administrazio-unitate bakarrean egon dadin, halako moduz non toki berean kudeatuko baitiren planak, eskaintzak, prestakuntzaren antolamendua, erabaki didaktikoak eta langileen egiaztagiriak.

4. Nafarroako Parlamentuak Nafarroako Gobernua premiatzen du beharrezkoak diren baliabideez horni dezan Euskarabidea, esleitu zaizkion eginkizunak, bai prestakuntzakoak bai hizkuntz politikaren gainerako alderdietakoak, modu egokian egin ahal izateko, betiere Zubiarte euskaltegiaren eskaintza errespetatuta, bertako plantilla murriztu gabe eta bere ikasleen parte bat Euskarabidera eraman gabe; izan ere, Zubiartek Hezkuntza Departamentuko Euskara Atalaren menpeko zentro autonomo bat izaten jarraitu behar du, Euskarabidearen kontrolpean egon gabe.

